
Sabharanjana Shatakam

સભારઞ્જનશતકમ્

॥ શ્રીઃ॥
ષડ્દર્શનીપરિજ્ઞાનમણ્ડિતૈરિવ પણ્ડિતૈઃ ।
સ્તમ્ભૈશ્ચિત્રૈર્વિતાનૈશ્ચ   સભા કિમવભાસતે॥ ૧॥
સન્તિ સર્વવિધા મર્ત્યા ન સન્ત્યેકે વિપશ્ચિતઃ ।
અસૂર્યેણેવ લોકેન કિં  તેન વિષયેણ નઃ॥ ૨॥
ઉદ્યન્તુ શતમાદિત્યા ઉદ્યન્તુ શતમિન્દવઃ ।
ન વિના વિદુષાં વાક્યૈર્નશ્યત્યાભ્યન્તરં તમઃ॥ ૩॥
બહુભ્યો બહુ બોદ્ધવ્યં બહુધા બહુવાસરાન્ ।
બહુકલ્પશતસ્થાયિ લબ્ધં બહુવિધં  યશઃ॥ ૪॥
પાષાણાઃ સર્વ એવૈતે પદ્મરાગેષુ કો ગુણઃ ।
પ્રકાશઃ કશ્ચિદત્રાસ્તે પરત્ર સ ન વિદ્યતે॥ ૫॥
જાત્યન્ધા જાતિબધિરા જાતિમૂકાશ્ચ તે જનાઃ ।
સમ્યગારાધિતા યૈર્ન સન્તો વિજ્ઞાનસિન્ધવઃ॥ ૬॥
અપિ માનુષ્યકં લબ્ધ્વા ભવન્તિ જ્ઞાનિનો ન યે ।
પશુતૈવ વરં તેષાં પ્રત્યવાયાપ્રવર્તનાત્॥ ૭॥
કિં  પરોક્ષં કિમધ્યક્ષં કિં  લભ્યં કિં  નુ દુર્લભમ્ ।
સર્વમૈન્દ્રિયિકં વસ્તુ સર્વે કરગતં સતામ્॥ ૮॥
સ્થાવરા જઙ્ગમા  મર્ત્યા બ્રાહ્મણા મુનયઃ સુરાઃ ।
શિવ ઇત્યપ્યમી ભેદાશ્ચિદુત્કર્ષનિબન્ધનાઃ॥ ૯॥
વિદ્યુજ્જલધરો વૃષ્ટિશ્ચન્દ્રાર્કૌ સાગરા ઇતિ ।
સર્વમદ્ભુતમજ્ઞાનાં જાનતાં તુ ન કિઞ્ચન॥ ૧૦॥
તત્ર તત્ર સ્થિતૈર્જ્ઞાનકરણૈરિવ વિગ્રહઃ ।

વિદ્વદ્ભિઃ શોભતે દેશસ્તૈર્વિહીનસ્ત્વમઙ્ગલઃ   ॥ ૧૧॥
અમલીમસમચ્છિદ્રમકેયમતિસુન્દરમ્ ।
અદેયમપ્રતિગ્રાહ્યમહો જ્ઞાનં મહાધનમ્॥ ૧૨॥
સન્દર્ભશક્તિહીનાનાં શબ્દાભ્યાસો વૃથાશ્રમઃ
મુગ્ધાનિ લબ્ધ્વા પુષ્પાણિ મુણ્ડિતઃ કિં  કરિષ્યતિ॥ ૧૩॥
શાસ્ત્રેષુ દુર્ગ્રહોઽપ્યર્થઃ સ્વદતે કવિસૂક્તિષુ ।
દૃશ્યં કરગતં રત્નં દારુણં ફણિમૂર્ધનિ॥ ૧૪॥
આઞ્જસ્યં વ્યવહારાણામાર્જવં પરમં ધિયામ્ ।
સ્વાતન્ત્ર્યમપિ તન્ત્રેષુ સૂતે કાવ્યપરિશ્રમઃ॥ ૧૫॥
સાહિત્યવિદ્યાહીનાનાં સર્વશાસ્ત્રવિદામપિ ।
સમાજં પરિપશ્યન્તિ સમજં બુદ્ધિશાલિનઃ॥ ૧૬॥
અશિક્ષિતાનાં કાવ્યેષુ શાસ્ત્રાભ્યાસો નિરર્થકઃ ।
કિમસ્ત્યનુપનીતસ્ય વાજપેયાદિભિર્મખૈઃ॥ ૧૭॥
અન્ધા વિદ્વજ્જ નૈર્હીના મૂકા કવિભિરુજ્ઝિતા ।
બધિરા ગારાકૈર્હીના સભા ભવતિ ભૂભૃતામ્॥ ૧૮॥
સાહિત્યાદપિ શાસ્ત્રાણિ વિશિષ્ટાનીતિ ચેન્મતિઃ ।
તતોઽપિ વેદાધ્યયનં તતોઽપિ શિવકીર્તનમ્॥ ૧૯॥
સન્ત્વશ્વાઃ સન્તુ માતઙ્ગાઃ  સન્તુ યોધાઃ સહસ્રશઃ ।
નરેન્દ્રાણાં વિશેષેણ ન વિના કવિના યશઃ॥ ૨૦॥
કાણાઃ કમલપત્રાક્ષાઃ કદર્યાઃ કલ્પશાખિનઃ ।
કાતરા વિક્રમાદિત્યાઃ કવિદૃગ્ગોચરં ગતાઃ॥ ૨૧॥
પારદેશ્યં વૃથાદાસ્યં પઞ્ચાનામેકદારતા ।
પાણ્ડવાનામભૂત્કીર્ત્યૈ પારાશર્યકવેર્ગિરા  ॥ ૨૨॥
જાનાતે યન્ન ચન્દ્રાર્કો જાનતે યન્ન યોગિનઃ ।
જાનીતે યન્ન ભર્ગોઽપિ તજ્જાનાતિ કવિઃ સ્વયમ્॥ ૨૩॥
સર્વાસામપિ વિદ્યાનાં સાહિત્યં હિ કવેઃ પદમ્ ।
સાધારણ્યેઽપિ યત્રૈવ સારસ્વતપદં ધ્રુવમ્॥ ૨૪॥

નાદાતવ્યં ન દાતવ્યં ન કર્તવ્યં ચ કિઞ્ચન ।
સાન્ત્વમેકં પ્રયોક્તવ્યં સર્વે તસ્ય વશે જગત્॥ ૨૫॥
નામરૂપાત્મકં વિશ્વં દૃશ્યતે યદિદં દ્વિધા ।
તત્રાદ્યસ્ય કવિર્વેધા દ્વિતીયસ્ય ચતુર્મુખઃ॥ ૨૬॥
અગ્નિષ્ટોમે કિમુક્થ્યે કિં  કિમાજ્યે કિં  રથન્તરે ।
સ્તુતિરિત્યેવ હૃષ્યન્તિ સર્વજ્ઞા અપિ દેવતાઃ॥ ૨૭॥
ન જાતિરૂપકર્માણિ દૃશ્યન્તે મૃદુભાષિણિ ।
પક્ષિણો મલિનાસ્તત્ર પરપુષ્ટા નિદર્શનમ્॥ ૨૮॥
અર્થહીનોઽપિ મધુરઃ શબ્દો લોકપ્રિયઙ્કરઃ ।
વીણાવેણુમૃદઙ્ગાદીન્યત્રોદાહરણાનિ  નઃ॥ ૨૯॥
જિઘાંસન્તોઽપિ પશવો રુદન્તોઽપિ સ્તનન્ધયાઃ ।
ઘ્નન્તોઽપિ રિપવો યુદ્ધે વશમાયાન્તિ સાન્ત્વતઃ॥ ૩૦॥
દાતુઃ પ્રતિગ્રહીતુશ્ચ યૌ હસ્તાવુત્તરાધરૌ ।
તયોરપ્યૌત્તરાધર્યે તાભ્યામેવોપપદ્યતે॥ ૩૧॥
અમર્ત્યાઃ સન્તુ મર્ત્યા વા ચેતનાઃ સન્ત્વચેતનાઃ ।
દાનમેવ પુરસ્કૃત્ય સ્તૂયન્તે ભુવનૈસ્ત્રિભિઃ॥ ૩૨॥
દેયદ્રવ્યમિયત્તા વા દાનોત્કર્ષે ન કારણમ્ ।
કિં  ત્વવચ્છેદરાહિત્યં ધનદામ્બુદયોરિવ॥ ૩૩॥
દદાતિરાદદાતિશ્ચ દ્વાવેતૌ પરમાદ્ભુતૌ ।
યયોઃ સ્વાસ્યં ચ દાસ્યં ચ લીલામાત્રવિજૃમ્ભિતમ્ ॥
દોષા અપિ ગુણાયન્તે દાતારં સમુપાશ્રિતાઃ ।
કાલિમાનં કિલાલમ્બ્ય કાલમેઘ ઇતિ સ્તુતિઃ॥ ૩૫॥
કિં  દાતુરખિલૈર્દોષૈઃ કિં  લુબ્ધસ્યાખિલૈર્ગુણૈઃ ।
ન લોભાદધિકો દોષો ન દાનાદધિકો ગુણઃ॥ ૩૬॥
અર્થાઃ સાધારણા એવ વિયુજ્યન્તે સ્વભાવતઃ ।
મમતાં ત્યજતાં તેષુ મહદુત્પદ્યતે યશઃ॥ ૩૭॥
મૃતોઽપ્યર્થે ન મોક્ષ્યામિ બદ્ધ્વા નેષ્યામિ મૂર્ધનિ ।
ઇતિ ચેત્સુદૃઢો લોભઃ પાત્રે દેયમશઙ્કિતમ્॥ ૩૮॥

ષષ્ટિર્દેશાન્તરે લભ્યા શતં દત્ત્વાત્ર નૈગમે
પાત્રે ત્વેકમિહોત્સૃજ્ય પરત્રાનન્તમાપ્યતે॥ ૩૯॥
કો દત્તે ક ઇવાદત્તે સ્વાદૃષ્ટં સ્વેન ભુજ્યતે ।
ધીભેદમાત્રે દાતૃત્વે ક્લિશ્યન્તે કૃપણાઃ કિયત્॥ ૪૦॥
સ્વાતન્ત્ર્યં યદિ ચોરેષુ ભોક્તૃત્વં યદિ બન્ધુષુ ।
નિષ્કર્ષે તુ ભ્રમઃ સ્વામ્યં તત્ત્યક્ત્વા લભ્યતાં યશઃ॥
ન ધૈર્યેણ વિના લક્ષ્મીર્ન શૌર્યેણ વિના જયઃ ।
ન જ્ઞાનેન વિના મોક્ષો ન દાનેન વિના યશઃ॥ ૪૨॥
સ્વકીયાન્ભુઞ્જતે મત્સ્યાઃ સ્વાપત્યાનિ ફણાધરાઃ॥
બલાબલવ્યવસ્થેયં બલિનસ્ત્વકુતોભયાઃ॥ ૪૩॥
ગુરું હત્વા દિવં યાતિ તૃણં છિત્ત્વા પતત્યધઃ ।
બલિનાં દુર્બલાનાં ચ શ્રુતયોઽપિ દ્વિધા સ્થિતાઃ॥ ૪૪॥
બલિનો બલિનઃ સ્નિહ્યન્ત્યબલં તુ નિગૃહ્ણતે ।
દાવં દીપયતે ચણ્ડો દીપં વ્યાહન્તિ મારુતઃ॥ ૪૫॥
બાધકા અપિ લોકાનાં બલિનો બિભ્યતિ સ્વયમ્ ।
સર્વ બલવતાં પથ્યં ભિષગ્ભિરભિધીયતે॥ ૪૬॥
શુભપ્રારબ્ધલબ્ધાપિ લક્ષ્મીઃ શૌર્યવિવર્જિતા   ।
શોકેન દહ્યમાનાસ્તે ષણ્ડે કુલવધૂરિવ॥ ૪૭॥
સર્વત્ર લાલ્યતે શૂરો ભીરુઃ સર્વત્ર હન્યતે ।
પચ્યન્તે કેવલા મેષાઃ પૂજ્યન્તે યુદ્ધદુર્મદાઃ॥ ૪૮॥
ભાર્યાયાઃ સુન્દરઃ સ્નિગ્ધો વેશ્યાયાઃ સુન્દરો ધની ।
શ્રીદેવ્યાઃ સુન્દરઃ શૂરો ભારત્યાઃ સુન્દરઃ સુધીઃ॥ ૪૯॥
ન શૌર્યે શૌર્યમિત્યેવ સ્તૂયતે બુદ્ધિશાલિભિઃ ।
કિં  તુ નીત્યા સમાશ્લિષ્ટં વાગ્મિત્વમિવ મેધયા॥ ૫૦॥
શૌર્યેણ લોકસેવ્યત્વં શૌર્યેણ ક્ષિતિપાલતા ।
શૌર્યેણ લભ્યઃ સ્વર્ગોઽપિ શૌર્યં કસ્ય ન સાધનમ્॥ ૫૧॥

સમરેષુ નરેન્દ્રાણાં સવનેષુ દ્વિજન્મનામ્ ।
પ્રતિકર્મસુ નારીણાં શૌર્યં ભવતિ ભૂષણમ્॥ ૫૨॥
શૌર્યે તુલ્યે કથં વૃત્તં સ્વામી દાસ ઇતિ દ્વિધા ।
અન્વયવ્યતિરેકાભ્યાં નીતિરિત્યવધાર્યતામ્॥ ૫૩॥
ન જયાય સ્વતઃ શૌર્યં કિં  તુ નિત્યોપબૃંહિતમ્॥
પ્રયુક્તં હિ જયત્યત્રં પ્રયોક્ત્રા ન સ્વતઃ ક્વચિત્॥ ૫૪॥
ઇદમેવ પરં શૌર્યમુપાયૈસ્ત્રિભિરન્વિતમ્ ।
ઇદમેવ પરં મૌર્યમુપાયૈસ્ત્રિભિરુજ્ઝિતમ્॥ ૫૫॥
પરાક્રમન્તે યુદ્ધેષુ સમમેવોભયે ભટાઃ ।
વિજયન્તેઽપ્યુપાયજ્ઞા વિજીયન્તે તદુજ્ઝિતાઃ॥ ૫૬॥
કિં  શાસ્ત્રૈર્બહુધાભ્યસ્તૈઃ કિં  ચાતુર્યેણ કિં  ધિયા ।
કિં  શૌર્યેણાનિવાર્યેણ લલાટે ચેન્ન લિખ્યતે॥ ૫૭॥
ઘટમાનાઃ કુટુમ્બેષુ દદતીતિ વિપશ્ચિતઃ ।
મૂઢેષુ રમતે લક્ષ્મીરહો દિષ્ટસ્ય ચેષ્ટિતમ્॥ ૫૮॥
તુલ્યં કર્ષન્તિ પૃથિવીં  તુલ્યં શાસ્ત્રાણ્યધીયતે ।
ઉન્મજ્જન્તિ નિમજ્જન્તિ દેવસ્યૈકસ્ય ચેષ્ટયા॥ ૫૯॥
લુભ્યન્તિ વિતરન્તોઽપિ કુપ્યન્તિ સરલા અપિ ।
મુહ્યન્તિ મતિમન્તોઽપિ ભોક્તુર્ભાગ્યવિપર્યયાત્॥ ૬૦॥
અધીયતે વિજાનન્તિ વિરજ્યન્તિ મુહુર્મુહુઃ  ।
નાત્યન્તાય નિવર્તન્તે નરા વૈષમ્યતો વિધેઃ॥ ૬૧॥
દોહદૈરાલવાલૈશ્ચ કિયદ્વૃક્ષાનુપાસ્મહે  ।
તે તુ કાલં પ્રતીક્ષન્તે ફલપુષ્પસમાગમે॥ ૬૨॥
કઃ પ્રસૂતે પુરોવાતં કઃ પ્રેરયતિ વારિદમ્ ।
પ્રાપ્તે તુ શ્રાવણે માસિ ભવત્યેકાર્ણવં જગત્॥ ૬૩॥
કાલઃ કરોતિ કાર્યાણિ કાલ એવ વિહન્તિ ચ ।
કરોમીતિ વિહન્મીતિ મૂર્ખો મુહ્યતિ કેવલમ્॥ ૬૪॥
અપિ કાલસ્ય યઃ કાલઃ સોઽપિ કાલમપેક્ષતે ।

કર્તું જગન્તિ હર્તું વા કાલસ્તેન જગત્પ્રભુઃ॥ ૬૫॥
કાલઃ સદાગતિરપિ સ્થાયીવ પરિચેષ્ટતે ।
ચણ્ડમારુતવદ્વિશ્વમધરોત્તરયન્ક્ષણાત્॥ ૬૬॥
કાલશ્ચાલયતિ પ્રાયઃ પણ્ડિતાન્પામરાનપિ ।
તં ચેઞ્ચિકીર્ષસિ વશે તિતિક્ષૈવ મહૌષધમ્॥ ૬૭॥
રન્ધ્રેષુ પ્રહરિષ્યન્તઃ કતિ કામાદયોઽરયઃ ।
ક્ષણાન્નશ્યતિ લોકોઽયં ક્ષમા ચેન્ન નિયચ્છતિ॥ ૬૮॥
અપકારપરાણામપ્યુપકુર્વન્તિ સાધવઃ ।
છિન્દન્તમપિ વૃક્ષઃ સ્વચ્છાયયા કિં  ન રક્ષતિ॥ ૬૯॥
સ્રવત્યેવ સદા જ્ઞાનં સ્રવત્યેવ સદા તપઃ ।
છિદ્રં છિદ્રમનુપ્રાપ્ય ન ચેચ્છાદયતિ ક્ષમા॥ ૭૦॥
ક્ષમાં રક્ષન્તિ યે યત્નાતક્ષમાં રક્ષન્તિ તે ચિરમ્ ।
ક્ષમાસ્તે નિભૃતા યેષુ ક્ષમાસ્તે સર્વકર્મસુ॥ ૭૧॥
મૂર્ખાઃ શમયિતું દુઃખં સંરભન્તે તતસ્તતઃ ।
ક્ષમયૈવ નિગૃહ્ણન્તિ ધીરાઃ સંરમ્ભવર્જિતાઃ  ॥ ૭૨॥
આ કાલ્યાદા નિશીથાઞ્ચ કુક્ષ્યર્થં વ્યાપ્રિયામહે ।
ન ચ નિર્વૃણુમો જાતુ શાન્તાસ્તુ સુખમાસતે॥ ૭૩॥
નાયસ્યન્તિ શરીરાણિ ન દૈન્યમવબુધ્યતે ।
સમ્ભવત્યપિ ચાનન્દઃ શાન્તિમભ્યસ્યતાં સતામ્॥ ૭૪॥
પ્રસીદત્યપરિસ્પન્દિ પયઃ કલુષિતં યથા ।
તથા શાન્તમપિ સ્વાન્તં પ્રસીદતિ શનૈઃ શનૈઃ॥ ૭૫॥
યત્નેન મહતા લભ્યા દાસા દ્વિત્રાઃ સુખાય નઃ ।
શાન્તસ્ય કાલાદૃષ્ટાદ્યાઃ શતં ભૃત્યા અવેતનાઃ॥ ૭૬॥
અપિ મૃદ્વથા ગિરા લભ્યઃ સદા જાગર્ત્યતન્દ્રિતઃ ।
નાસ્તિ ધર્મસમો ભૃત્યઃ કિઞ્ચિદુક્તસ્તુ ધાવતિ॥ ૭૭॥
અર્થેનોપાર્જ્યતે ધર્મો ધર્મેણાર્થ ઉપાયતે ।
અન્યોન્યાશ્રયણં હ્યેતદુભયોત્પત્તિસાધનમ્॥ ૭૮॥

વિપણિઃ પુણ્યતીર્થાનિ વિક્રેતારસ્ત્વકિઞ્ચનાઃ ।
તૃણેનાપ્યન્તતો ધર્મઃ પર્વસુ ક્રીયતે મહાન્॥ ૭૯॥
ચુલુકોદકમાત્રેણ ધાન્યમુષ્ટિવ્યયેન ચ ।
મરુભૂમિષુ દુર્ભિક્ષે   ધર્મસસ્યં મહાફલમ્॥ ૮૦॥
ધર્મો નર્મસખઃ કામે ગુરુસ્તત્ત્વોપદેશને ।
ભટઃ સઙ્ગરરઙ્ગેષુ   સચિવોઽર્થસમાર્જને॥ ૮૧॥
ભુવિ વૃક્ષા દિવિ ચ્છાયા ભુવિ કૂપો જલં દિવિ ।
ભુવિ યદ્ગૃહ્યતે  વિપ્રૈર્દિવિ   તદ્દીયતે સુરૈઃ॥ ૮૨॥
કદલીકન્દવદ્ધર્મો ન રોહતિ બહિર્ગતઃ ।
છાદિતસ્તુ ફલં ચારુ સૂતે પનસમૂલવત્॥ ૮૩॥
દુઃખેનોપાર્જ્યતે ધર્મઃ સુખેન તુ વિનશ્યતિ ।
કૃચ્છ્રલબ્ધમમું  ત્રાતું નેચ્છન્તિ મુનયઃ સુખમ્॥ ૮૪॥
સમ્પાદ્યતાં વા યત્નેન યદ્વા વિક્રીયતામયમ્ ।
સર્વદા ભુજ્યતાં વાન્યૈર્ધર્મો ભવતિ નાન્યથા॥ ૮૫॥
અર્થવન્તઃ પ્રશસ્યન્તે નિન્દ્યન્તે તદ્વિનાકૃતાઃ ।
આગમેષ્વપિ ચેદેવમદ્ભુતં કિં  શરીરિષુ॥ ૮૬॥
અર્થોઽપ્યર્થેન ચેત્સાધ્યઃ કા વાર્તા ધર્મકામયોઃ ।
અર્થઃ સર્વજગન્મૂલમનર્થોઽર્થવિપર્યયઃ॥ ૮૭॥
કર્મ જ્ઞાનં ચ મોક્ષાય કર્મણ્યર્થોઽધિકારિતા ।
અતોઽર્થેનૈવ કૈવલ્યં ન કૈવલ્યેન લભ્યતે॥ ૮૮॥
કથમર્થં નિષેધન્તુ શ્રુતયઃ સ્મૃતયોઽપિ વા ।
યાસામેકં પદમપિ ન ચલત્યર્થતો વિના॥ ૮૯॥
લક્ષ્મીશ ઇતિ ગોવિન્દો મેરુધન્વેતિ શઙ્કરઃ ।
હિરણ્યગર્ભ ઇત્યેવ બ્રહ્માપિ બહુમન્યતે॥ ૧૦॥
ઊર્ધ્વં ગચ્છન્તિ યં ત્યક્ત્વા યં ગૃહીત્વા પતન્ત્યધઃ ।
તસ્ય ગૌરવમર્થસ્ય તાવતૈવાનુમીયતામ્॥ ૯૧॥
ગૃહિણા યદિ લભ્યેત ગૃહિણી હૃદયઙ્ગમા  ।
સંસાર ઇતિ કો ભારસ્તં સારમનુપશ્યતઃ॥ ૯૨॥

આહત્ય ચિનુમઃ સ્વર્ગમપવર્ગમપિ ક્રમાત્ ।
અનુકૂલે હિ દામ્પત્યે પ્રતિકૂલે ન કિઞ્ચન॥ ૯૩॥
ગૃહિણીવૃત્તદોષેણ ગૌતમોઽત્યન્તતાપિતઃ ।
આતસ્થે દુઃખવિધ્વંસં કૈવલ્યં પરમં મુનિઃ॥ ૯૪॥
અપિ યત્પરમં તત્ત્વમર્ધેન્દુકૃતશેખરમ્ ।
તસ્યાપિ તાવાનાનન્દઃ કિમસ્મજ્જનનીં  વિના॥ ૯૫॥
નિન્દન્તિ ચ પ્રશંસન્તિ નિગમા યદ્ગૃહાશ્રમમ્  ।
દામ્પત્યસામ્યવૈષમ્યભેદાદેતદ્વયવસ્થિતિઃ॥ ૯૬॥
ઇન્દ્રિયાણ્યનુપક્લેશ્ય લભ્યં શ્રેયો ગૃહાશ્રમે ।
અતસ્તુર્યાશ્રમં પ્રાહુરબાધન્યાયબાધિતમ્ ॥ ૯૭॥
ભુજ્યતે યત્સુખં ધીરૈરપ્રમત્તૈર્ગૃહાશ્રમે ।
સ્વર્ગસ્તસ્યાઙ્ગસમ્પૂર્તિરપવર્ગોઽસ્ય    નિત્યતા॥ ૯૮॥
દૃષ્ટદોષેઽપિ ગાર્હસ્થ્યે દૂરદર્શિતયા   સ્વયમ્ ।
ગાર્હસ્થ્યમેવ પરમં મેને નૈયાયિકો મુનિઃ॥ ૯૯॥
ઉચ્ચાવચં જગદ્દૌઃસ્થ્યમેકદૈવ નિષેધતિ ।
પ્રવિષ્ટમાત્રો નૃપતિઃ પ્રપઞ્ચમિવ ન શ્રુતિઃ॥ ૧૦॥
ન રાજાનં વિના રાજ્યં બલવત્સ્વપિ મન્ત્રિષુ ।
પ્રાણેષ્વસત્સુ કિં  દેહશ્ચણ્ડવાતેન ધાર્યતે॥ ૧૦૧॥
માતુઃ કિઞ્ચિત્પિતુઃ કિઞ્ચિદાચાર્યાત્કિચિદાપ્યતે ।
સમ્યગ્વિનીતાચ્છાસ્ત્રેષુ સર્વં રાજ્ઞસ્તુ લભ્યતે॥ ૧૦૨॥
ચલન્તિ સર્વમર્યાદાશ્ચલિતે સતિ પાર્થિવે   ।
પર્વતા અપિ કમ્પન્તે પ્રસક્તે કમ્પને ભુવઃ॥ ૧૦૩॥
પત્ન્યા માઙ્ગલ્યયોગેન  પત્યુરાયુઃ પ્રવર્ધતે ।
પ્રકૃતીનાં તુ ભાગ્યેન પાર્થિવઃ   સુખમેધતે॥ ૧૦૪॥
નિર્મિતં   શતકં સાગ્રં નીલકણ્ઠેન યજ્વના ।
સભારઞ્જનમેતેન સાધયન્તુ મનીષિણઃ॥ ૧૦૫॥
ઇતિ શ્રીનીલકણ્ઠદીક્ષિતવિરચિતં સભારઞ્જનશતકં સમ્પૂર્ણમ્॥

